
Працяжнік паміж дзейнікам і выказнікам
Мэта: ведаць правілы пастаноўкі працяжніка паміж дзейнікам і выказнікам; 
умець правільна ставіць працяжнік паміж дзейнікам і выказнікам,

тлумачыць яго пастаноўку або адсутнасць.

Задачы: стварыць умовы для ўзнаўлення і замацавання ведаў аб правілах пастаноўкі працяжніка паміж дзейнікам і выказнікам;

садзейнічаць развіццю ўмення правільна вызначаць умовы для пастаноўкі працяжніка паміж дзейнікам і выказнікам;

спрыяць выхаванню адказных, асэнсаваных адносінаў да вучобы.

Ход заняткаў

1. Арганізацыйны момант

Вызначыць эмацыянальны стан вучняў

Добры дзень! Уявіце, што толькі што прайшоў дождж. Выглянула сонейка,  на небе з'явілася вясёлка. Спачатку яна была яркай, а зараз паступова знікае. Падумайце і адкажыце, якому колеру вясёлкі адпавядае ваш настрой.

Жаданне плённай працы

Эпіграф 

Не адметнасць лексікі перш за ўсё робіць пагоду: у лексіцы славянскіх народаў агульных слоў тысячы. Пагоду робіць сінтаксіс. Музыка фразы. Тое, у чым дух мовы. Яе глыбінная сутнасць. Яе мысліцельная прырода. Тое, што ў генах і перадаецца з генамі

Н. Гілевіч

Слова настаўніка

Мы працягваем вывучаць вялікі і важны раздзел – сінтаксіс і пунктуацыя. Вы ўжо ведаеце, для таго, каб навучыцца расстаўляць знакі прыпынку, трэба ўмець распазнаваць сінтаксічныя з'явы. Пунктуацыя – не проста звод правіл пастаноўкі знакаў прыпынку на пісьме, гэта сістэма знакаў, якія садзейнічаюць адной з асноўных функцый мовы – быць сродкам камунікацыі, зносін паміж людзьмі.

2. Стварэнне «сітуацыі поспеху»

Вызначыць узровень ведаў вучняў па тэме, стымуляваць да работы

Заданне вучням:

	 1. Вызначце, якім сказам адпавядаюць запісы, для гэтага знайдзіце граматычную аснову ў кожным сказе. Прааналізуйце сказы з пункту гледжання пунктаграм.
1)Д-назоўнік – В-дзеяслоў; 2) Д-назоўнік – В-назоўнік; 3) Д-назоўнік – В-прыслоўе;
4) Д-інфінітыў – В-назоўнік; 5) В-безасабовы дзеяслоў; 6) Д-назоўнік; 7) В-інфінітыў.
· Цішыня. Палоска святла.

· Вецер вые. Гром грыміць.

· Прыгожа зорная ноч.

· Любоў і шчасце словы-сінонімы. 
· Вучыць і выхоўваць уласных дзяцей задача надзвычай цяжкая.

· Змяркаецца.

· На камені ні напісаць, ні сцерці.


3. Стварэнне сітуацыі «інтэлектуальнага канфлікту»

Матывацыя да больш глыбокага вывучэння тэмы
	Праверце сказы:
• Цішыня. Палоска святла.   (назоўнік)                           

• Вецер вые. Гром грыміць.  (назоўнік - дзеяслоў)

• Прыгожа зорная  ноч. (назоўнік - прыслоўе)

• Любоў і шчасце  - словы-сінонімы. (назоўнік - назоўнік)

• Вучыць і выхоўваць уласных дзяцей - задача надзвычай цяжкая. (інфінітыў -назоўнік)

• Змяркаецца. (безасабовы дзеяслоў)

• На камені ні напісаць, ні сцерці. (інфінітыў)




Пытанні настаўніка
Складана ці лёгка было знайсці пунктуацыйныя памылкі?

Як вы думаеце, над чым мы сёння будзем працаваць? Сфармулюйце тэму заняткаў.
Паведамленне тэмы

Якую мэту вы паставіце кожны для сябе?
4. Праца з тэарэтычным матэрыялам
Складанне апорнага канспекта ў выглядзе схем з мэтай аказання дапамогі ў працы.
Індывідуальная форма работы
Г. М. Валочка, В. У. Зелянко, І. Л. Бурак «Практыкум па арфаграфіі і пунктуацыі беларускай мовы 10-11 класы», с. 215 – 216

Суаднясіце свой канспект з прапанаваным варыянтам
	Працяжнік ставіцца:
1. Калі Д-назоўнік стаіць перад В-назоўнікам
2. Д-інфінітыў – В-інфінітыў
3. Д-назоўнік – В-інфінітыў або Д-інфінітыў – В-назоўнік

4. Перад словамі «гэта», «вось», «значыць», «гэта значыць», якія стаяць пры В.

5. Д-лічэбнік – В-лічэбнік (або адін з іх – лічэбнік, а другі – назоўнік ці назоўнае спалучэнне)

6. Д-назоўнік – В-фразеалагізм з ацэначным значэннем (стрэляны верабей, хоць вока выкалі)


	Працяжнік не ставіцца:
1. Д-назоўнік стаіць пасля В-назоўніка
2. калі пры В-назоўніку ёсць:

а) адмоўе не

б) параўнальны злучнік як (нібы, быццам, што)

в) не дапасаваны да яго член сказа або пабочнае слова, часціца

3. калі Д або В выражаны займеннікам


Заўвага. Працяжнік можа быць пастаўлены як стылістычны сродак пры сэнсавым, лагічным выдзяленні, якому ў вусным маўленні адпавядае доўгая паўза паміж Д і В.

Удасканаленне канспектаў
5. Зрокавая гімнастыка

6. Практычная частка

Вызначэнне «белых плям», кантроль вынікаў уласнай дзейнасці

	Дыягнастычны тэст
1 - працяжнік ставіцца;
2 – працяжнік не ставіцца.
1) Вучыцца  добрая справа.
2) Цудоўная рэч жыццё.
3) Крывічы-палачане, дрыгавічы і радзімічы  непасрэдныя продкі беларусаў.

4) Радзіма, я твой заступнік, абаронца.

5) Адвечнае дрэва  дуб.

6) Сінія вочкі што васілёчкі.

7) Сэрца маці  не камень.

8) Надвор'е  хоць з хаты не вылазь.

9) Умець  за плячыма не насіць.

10) Вышыня помніка  дзевяць метраў.


Узаемаправерка
1) Вучыцца - добрая справа. 1
2) Цудоўная рэч жыццё. 2

3) Крывічы-палачане, дрыгавічы і радзімічы – непасрэдныя продкі беларусаў. 1

4) Радзіма, я твой заступнік, абаронца. 2

5) Адвечнае дрэва – дуб. 1

6) Сінія вочкі што васілёчкі. 2

7) Сэрца маці  не камень. 2

8) Надвор'е – хоць з хаты не вылазь. 1

9) Умець – за плячыма не насіць. 1

10) Вышыня помніка – дзевяць метраў. 1

Карэкцыя ведаў

7. Творчая работа
	Дапішыце сказы
1 – ужыты працяжнік;

2 – працяжнік адсутнічае.

1.
 Шчасце …

….2. Шчасце …


Суаднясіце свае думкі з меркаваннямі вядомых людзей
1. Шчасце – гэта не тое, чаго ты дасягнуў. Відаць, шчасце нельга ўзяць у рукі і разгледзець, бо шчасце – гэта заўсёды лінія гарызонту: а на яе не наступіш нагою 
      ( Я. Сіпакоў).

2. Шчасце складаецца не з таго, чаго ў нас няма, а з таго, што мы ёсць (Г. Марчук).
Праверка выканання творчай работы
8. Рэфлексія 
Эмацыянальны стан на канец заняткаў
Якой  падалася вам тэма?
Што прынесла вам найбольшае задавальненне ў працэсе працы?

Што і зараз выклікае пытанні?

9. Заданне для самастойнай дамашняй работы
Пытанні:

Калі паміж дзейнікам і выказнікам ставіцца працяжнік?

Калі паміж дзейнікам і выказнікам працяжнік не ставіцца?

Пры якіх умовах паміж дзейнікам і выказнікам магчымы пунктуацыйныя варыянты?

Тэст

1. Адзначце сказы, у якіх паміж дзейнікам і выказнікам трэба паставіць працяжнік

1. Песня душа народа.

2. Шчокі як ружы.

3. Свет не беспрытульнасць.

4. Знайсці падкову шчасце.

5. Умець за плячыма не насіць.

2. Адзначце сказы, у якіх паміж дзейнікам і выказнікам не трэба ставіць працяжнік.

1. Чалавекам быць самая высокая з усіх пасад на зямлі.

2. Лес прыгожы ў людую пару.
3. Кіеў агульнаславянская святыня.

4. Час як плынь рачная.

5. Ігнараваць мову гэта значыць ігнараваць народ, нацыю.

3. Адзначце сказы, у якіх паміж дзейнікам і выказнікам магчымы пунктуацыйныя варыянты.

1. Белавежская пушча наша гордасць.

2. Голас нібы срэбны званочак.

3. Два плюс тры не дзесяць.

4. Вецер моцны, парывісты.

5. Вочы быццам васількі.

Закончыць нашы заняткі хачу словамі Яна Амоса Каменскага: «Лічы нешчаслівым той дзень і час, калі ты не засвоіў нічога новага і нічога не дадаў да сваёй адукацыі».
Дзякуй за ўвагу!

